
					ఈ పుట అచ్చుదిద్దబడ్డది

కరువలిచేఁ దూలు కారాకు లనఁగ - దిరిగి దైత్యులు నలుదెసలకుఁ జనిరి;




అతికాయుఁడు యుద్ధము చేయుట


ఆచందమున వార లవనిపైఁ బడుటఁ - జూచిన రోషవిస్ఫురణ శోభిల్ల

మిడుక లోకములెల్ల మ్రింగెద ననుచుఁ - గడగినక్రియ నతికాయుఁడు పేర్చి

వేయుసూర్యులభంగి వెలుఁగుచు మిగుల - నాయతం బైనట్టి యరదంబు నెక్కి

తనరార సింహనాదము చెలఁగించి - తనపేరు సెప్పి యుద్దండకోదండ4400

నిష్ఠురారావంబు నిగుడఁ గాలాగ్ని - కాష్ఠంబు లడగింపఁ గవయుచందమునఁ

గపిసేనపై మహోగ్రంబుగాఁ గవియఁ - గపులు నిశాటు నాకారంబుఁ జూచి

పటురౌద్రలీల నిప్పటి కుంభకర్ణుఁ - డిట వచ్చెనో యని యెంతయు బెదరి

కొందఱు మూర్ఛిల్లఁ గొందఱు వెఱువఁ - గొందఱు వెఱుగు చేకొని చూచుచుండఁ

గొందఱు వాపోవఁ గొందఱు గలఁగ - గొందఱు రామ చేకొనుమని మ్రొక్కఁ

బర్వినభీతిమైఁ బఱతెంచుకపుల - నుర్వీశ్వరుం డోడ కోడకుం డనుచుఁ

గలయ లోకములెల్లఁ గప్పి గర్జిల్లు - ప్రళయావసరమేఘపటలంబ పోలె

బెడిదంబుగాఁ బేర్చి పృథులవేగమున - నడతెంచుచున్న దానవనాథతనయు

నగ్గలికయు లావు నధికరౌద్రంబు - నగ్గతియును దవ్వులందె వీక్షించి

యనయంబు వెఱఁగంది యప్పు డారామ - జననాథుఁ డావిభీషణుఁ జూచి పలికె.
4410

“బిడుగు మ్రోసినమాడ్కి బెడిదంపుమ్రోఁత - నడరి వచ్చుచునున్న యరదంబుమీఁద

నింద్రచాపముతోడ నెనవచ్చునట్టి - సాంద్రప్రభాయితచాప మొప్పారఁ

బరిఘగదాప్రాసపట్టసశూల - పరశుతోమరభిండివాలచక్రాది

వరదివ్యశస్త్రనిర్వాహంబుతోడ - నరు దైనయట్టి సింహధ్వజం బొప్ప

నలువొంద నార్చుచు నలుగురు సార - థులు తోల నొకవేయితురగము ల్పూన్చి

మూఁడుకన్నులు గలమూర్తియుఁ బోలె - వేఁడిమి దిక్కుల వెదచల్లుకొనుచుఁ

గపులఁ దోలుచును నిక్కడనె చూచుచును - విపరీతగతి వచ్చు వీఁ డెవ్వఁ" డనిన




విభీషణుఁడు శ్రీరాముల కతికాయుని ప్రభావముఁ దెలుపుట


"దేవ! యీదైత్యుఁడు దేవారిసుతుఁడు - రావణుకంటెను రణగరిష్ఠుండు

చతురంగములయందు సమరంబు సేయ - నతినిపుణుండు వీఁ డవనీశతిలక!

యరుదైన వేదశాస్త్రాదివిద్యలను - బరిణతుం డెంతయుఁ బరతత్త్వవేది;
4420

లంక యీవీరుని లావునఁ జేసి - శంకలే కెపుడు నిశ్చలవృత్తి నుండు

ననిమిషు లలిగిన ననిఁ జావకుండ - వనజాసనునిచేత వరము గొన్నాఁడు;

దివ్యాయుధంబుల దివ్యశస్త్రముల - దివ్యమంత్రంబుల దీపించువాఁడు

మీఱి యింద్రాద్యనిమిషులను నూఱు - మాఱులు గెలిచిన మగఁటిమివాఁడు

వాసవువజ్రంబు వరుణుపాశంబు - నాసమవర్తి మహోగ్రదండంబు

"https://te.wikisource.org/w/index.php?title=పుట:Ranganatha_Ramayanamu.pdf/426&oldid=431919" నుండి వెలికితీశారు

		 ఈ పేజీలో చివరి మార్పు 18 ఫిబ్రవరి 2024న 12:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

